ՀԻՄՆԱՎՈՐՈՒՄ
«ԱՆՇԱՐԺ ԳՈՒՅՔԸ ՀԵՏ ՎԵՐՑՆԵԼՈՒ ԵՎ ԱՄՐԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ
 ՆԱԽԱԳԾԻ ԸՆԴՈՒՆՄԱՆ

1. Անհրաժեշտությունը՝ 
«Անշարժ գույքը հետ վերցնելու և ամրացնելու մասին»  Հայաստանի Հանրապետության կառավարության որոշման նախագծի ընդունումը պայմանավորված է ՀՀ Տավուշի մարզի Գետահովիտ համայնքի վարչական տարածքում գտնվող ջրաղբյուրների կապտաժավորման նպատակով ջրընդունիչ համակարգ կառուցելու և նշված ջրային համակարգի կառուցապատման գործընթացում պահանջվող հողամասի նպատակային և գործառնական նշանակությունները  անտառայինից ջրայինի փոփոխելու անհրաժեշտությամբ: 
2. Ընթացիկ իրավիճակը և իրավական ակտի ընդունման անհրաժեշտությունը՝
«Վեոլիա Ջուր» ՓԲԸ Իջևանի ջրամատակարարման համար շահագործում է շուրջ 10 ստորերկրյա ջրաղբյուրներ արտոնված 105լ/վ գումարային ծախսով (ՋԹ 000051, գործ. ժամկետ՝ 23.02.2018-23.02.2023): Վերջին տարիներին սակավ տեղումների հետևանքով, աղբյուրների ծախսը նվազել է, որի արդյունքում անհնարին է դարձել ջրամատակարարման պատշաճ կազմակերպումը:
	Այդ իրավիճակից դուրս գալու համար համապատասխան մասնագետներիի կողմից կատարվել են բազմաթիվ հիդրոերկրաբանական երթուղիներ, տվյալների հավաքում և վերլուծություն: Արդյունքում ընտրվել է Գետավանի տեղամասը: Այստեղ «Վեոլիա Ջուր» ՓԲԸ շահագործում է «Անապատ» ստորերկրյա ջրաղբյուրը, որի ջրառի թույլտվությունը կազմում է 15լ/վ: Տարվա 9 ամիսներին այդ ջրաղբյուրի փաստացի ծախսը կազմում է 3-5լ/վ: Նոր ջրաղբյուրի կապտաժավորմամբ արտոնված թույլտվությունը չի գերազանցվի: Այն կօգտագործվի միայն տարվա ջրասակավ եղանակներին:
 	Համապատասխան մասնագիտական ուսումնասիրությունների արդյունքում պարզվել է, որ տվյալ տարածքում առկա են ջրային ռեսուրսներ, որոնց կապտաժավորումը և խմելու ջրի նպատակով օգտագործումը կբարելավի ՀՀ Տավուշի մարզի Իջևան քաղաքի և հարակից համայնքների խմելու ջրի մատակարարման ծառայությունները:
	ՀՀ ջրային օրենսգրքի դրույթների պահանջների համաձայն խմելու ջրի համակարգը պետք է ունենա սանիտարական պահպանման գոտի, և առանձնացված լինի ջրային համակարգերի օգտագործման և պահպանության համար նախատեսված ջրային հողով: Վերը նշված տարածքի խմելու ջրի մատակարարման ծառայությունները իրականացվում են «Վեոլիա Ջուր» ՓԲԸ-ի կողմից:
Հայաստանի Հանրապետության՝ ի դեմս Ջրային կոմիտեի և «Վեոլիա Ջուր» ՓԲԸ-ի միջև կնքված վարձակալության պայմանագրի  Ընդհանուր պայմանների 4-րդ հոդվածի 4.3 կետով՝ «Հողը և Հողին վերաբերող բոլոր այն իրավունքները, որոնք անհրաժեշտ են Ծառայությունները մատուցելու համար, Վարձատուի կողմից պետք է տրամադրվեն Վարձակալին՝ Հավելված 4-ին համապատասխան։ Գույքի պահպանման վերաբերյալ պայմանները և Վարձակալի պարտականությունները նմանապես վերաբերում են նաև Հողին և Հողի նկատմամբ իրավունքներին»:
Հաշվի առնելով վերը նշվածները անհրաժեշտ է Հայաստանի Հանրապետության շրջակա միջավայրի նախարարության անտառային կոմիտեին ամրացված ՀՀ Տավուշի մարզի Գետահովիտ համայնքի վարչական տարածքում գտնվող 0.045 հա հողամասը հետ վերցնել և ամրացնել Հայաստանի Հանրապետության տարածքային կառավարման և ենթակառուցվածքների նախարարության ջրային կոմիտեին, որպեսզի հնարավոր լինի օրենսդրությամբ սահմանված պահանջների համաձայն իրականացնել՝ ջրընդունիչ համակարգի կառուցումը, սանիտարական պահպանման գոտու առանձնացումը և <«եոլիա Ջուր» փակ բաժնետիրական ընկերության հետ 2016 թվականի նոյեմբերի 21-ին կնքված «Երևան Ջուր», «Հայջրմուղկոյուղի», «Լոռի-ջրմուղկոյուղի», «Շիրակջրմուղկոյուղի» և «Նոր Ակունք» փակ բաժնետիրական ընկերությունների կողմից օգտագործվող ու պահպանվող ջրային համակարգերի և այլ գույքի վարձակալության պայմանագրի շրջանակներում նշված ջրընդունիչ համակարգն իր  համապատասխան սանիտարական պահպանման գոտիով «Վեոլիա Ջուր» փակ բաժնետիրական ընկերությանը վարձակալության հանձնելու գործընթացը:
3. Տվյալ բնագավառում իրականացվող քաղաքականությունը՝ ջրամատակարարման համակարգերի ծառայությունների մատուցման բարելավում: 
4. Նախագծի մշակման գործընթացում ներգրավված ինստիտուտները և անձինք՝
Նախագիծը մշակվել է ՀՀ տարածքային կառավարման և ենթակառուցվածքների նախարարության ջրային կոմիտեի կողմից:
        5. Նպատակը և ակնկալվող արդյունքը՝
	Նշված Նախագծի ընդունումը հնարավորություն կտա Ջրային կոմիտեին և «Վեոլիա Ջուր» փակ բաժնետիրական ընկերությանը կազմակերպելու պետական գույքի համալրումը, գույքի հուսալի և անվտանգ շահագործումը Հայաստանի Հանրապետության խմելու ջրի որակի ստանդարտներին համապատասխան ջրի մատակարարման պահանջների ապահովումը:
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ․
«Անշարժ գույքը հետ վերցնելու և ամրացնելու մասին»  Հայաստանի Հանրապետության կառավարության որոշման նախագիծը բխում է Կառավարության 2021-2026թթ. ծրագրի 3.3 «Ջրային տնտեսություն» բաժնի «Ջրամատակարարման և ջրահեռացման (կեղտաջրերի մաքրման) ոլորտում առկա խնդիրները լուծելու, ներկայիս վիճակը բարելավելու, բաժանորդներին մատուցվող ծառայությունների որակը բարձրացնելու և պահանջները բավարարելու նպատակով» պարբերության պահանջներից։  
Տեղեկատվություն
«Անշարժ գույքը հետ վերցնելու և ամրացնելու մասին» ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:
«Անշարժ գույքը հետ վերցնելու և ամրացնելու մասին»  ՀՀ կառավարության որոշման նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ:	

